
Flour de Pasco
Pople de Pèiro-fue, te salude. Eici sian !
Saren bèn lèu à clastro ounte èron lis ancian
Laus à Diéu ! Es coumpli toun desir unanime.
Vuei fau qu’un sentimen de larguesso t’anime !

Mi fraire, es pas lou tout d’avé croumpa l’oustau: 
Fau pousqué se ié plaire e, vès, i’a rèn de tau 
Coume ,de viéure ,au siéu, soulet, tranquile e libre 
Emé si souveni, si pensado e si libre.

Despièi dous an que siéu emé vautre, ai coumprés 
Qu à Pèiro-fue fau viéure en ermito, à tout pres. 
Mai fau que l’ermitòri au mens siegue abitable 
Acò parlo soulet e sias trop caritable 
Pèr óublida qu’un pau d’ajudo fai grand bèn. 
La proupreta n’es pas de glòri: lou sabèn.

Rènde gaire vesito e vous cache pas, certo, 
Que m’acoustumarai dins ma clastro deserto 
Vau miés viéure soulet que mau acoumpagna: 
I’a pas grand causo à perdre e i’a forço à gagna. 
Se n’ai pas lou jardin, aurai dóu mens la visto 
E belèu que ma vido aqui sara: mens tristo 
D’èstre toucant la glèiso, oh ! sarai bèn urous ! 
Tout pròchi dóu bon Diéu, pas luen de Santo-Crous !

Ah ! quant n’i’a que m’an di ‘m’ un pichot èr trufaire
“Mai, paure ! à Pèiro-fue de-que siés ana faire ?”
Aro, vous lou demande: Ai-ti bèn fa, mau fa ?
Basto, aurai vers vous autre acaba moun pres-fa.
Las d’èstre lou jouguet d’un sort inevitable,
Siéu vengu voulountous au rampèu di noutable.

En partènt de Touloun sabiéu ço que perdiéu:
Quand me siéu vist eici, que chanjamen, moun Diéu !
Adiéu lis acampado e li bèlli sesiho
Ounte ai viscu quinge an d’art e de pouësìo !
Adiéu, li bèus ami que m’avien tant gasta
E qu’à ma mort voudriéu li vèire à moun coustat !




